
SOLIQ MA’MURIYATCHILIGI: 
NAZARIYA, RIVOJLANISH, 

TAKLIF

Isroilov Bohodir Ibragimovich
iqtisodiyot fanlari doktori, professor

Ibragimov Boburshoh Bohodir o‘g‘li
iqtisodiyot	bo‘yicha	falsafa	doktori	(PhD)

Annotatsiya:	Soliq	siyosatining	 ijrosi	 to‘liq	 ta’minlanishi	soliq	ma’muriyatchiligini	 to‘g‘ri	va	samarali	 tashkil	etish	hamda	
ma’muriy	bosimni	pasaytirishga	bog‘liqdir.	Shu	bois	soliq	ma’muriyatchiligi	rivojlanish	tendensiyalari	va	ular	o‘ziga	xos	
xususiyatlarini tadqiq etish hamda baholash muhimdir. Maqola doirasida jamiyat hayotining barcha sohalarini raqamlash-
tirish bo‘yicha amalga oshirilayotgan islohotlar davrida soliq ma’muriyatchiligini takomillashtirish zaruriyati, ahamiyatiga 
baho berilgan hamda uni takomillashtirish yo‘nalishlari asoslangan.

Kalit	so‘zlar:	soliq	ma’muriyatchiligi,	davlat	byudjeti,	soliq	siyosati,	fiskal	siyosat,	islohotlar.
Abstract:	The	full	implementation	of	the	tax	policy	depends	on	the	correct	and	efficient	organization	of	the	tax	administra-
tion and the reduction of administrative pressure. Therefore, it is important to research and evaluate tax administration 
development	trends	and	their	specific	features.	In	the	framework	of	the	article,	the	necessity	and	importance	of	improving	
the tax administration during the period of the reforms implemented for the digitalization of all spheres of society’s life are 
evaluated and the directions for its improvement are based.

Key	words:	tax	administration,	state	budget,	tax	policy,	fiscal	policy,	reforms.
Аннотация:	Полноценная	реализация	налоговой	политики	зависит	от	правильной	и	эффективной	организации	
налогового	администрирования	и	снижения	административного	давления.	Поэтому	важно	исследовать	и	оценить	
тенденции	развития	налогового	администрирования	и	их	особенности.	В	рамках	статьи	оценена	необходимость	
и	важность	совершенствования	налогового	администрирования	в	период	проводимых	реформ	по	цифровизации	
всех	сфер	жизни	общества	и	обоснованы	направления	его	совершенствования.

Ключевые	 слова:	 налоговое	 администрирование,	 государственный	 бюджет,	 налоговая	 политика,	 фискальная	
политика,	реформы.

K I R I S H
Kishilik jamiyati shakllanishi va ijtimoiy munosabatlarning rivojlanishi davat unsurlarni shakllanishi hamda 

uni	takomillashtirib	borishni	talab	etadi.	Davlat	byudjetiga	mablag‘lar	unidirishda	soliq	ma’muriyatchiligi	o‘ziga	
xos	muhim	o‘rin	egallaydi.	Shu	sababli	klasssik	olimlar,	hukumdorlar	ushbu	masalaga	doim	alohida	yondashgan.	
Xususan,	Sohibqiron	Amir	Temur	va	 temuriylar	hukmronlik	davrida	soliq	ma’muriyatchiligi	davlat	 tomonidan	
qat’iy belgilangan tartib-tamoyillar xalq manfaatiga naqadar mos bo‘lgan [1].	Amir	Temur	va	temuriylar	hukm-
ronlik	davridagi	adolatli	soliq	siyosatning	fuqarolar	manfaatiga	to‘la	mosligi	xorijlik	olim	D.	N.	Logofet	tomonidan	
“uning hokimiyatida fuqarolarga adolat bilan munosabatda bo‘lishadi... Biz hozir zo‘r berib intilayotgan daromad 
solig‘i degan narsa uning hokimiyatida o‘shandayoq mavjud edi”, e’tirof etilgan [2]. 

M A V Z U G A  O I D  A D A B I Y O T L A R  T A H L I L I
Soliq	ma’muriyatchiligi	va	uni	rivojlanish	masalalari	bo‘yicha	klassik	olimlar	va	xorijlik	A.	Smit,	J.	Keyns,	

T.	 Xobben,	 A.	 V.	 Andjayev,	 V.	 V.	 Rudenko	 hamda	 mahalliy	 olimlar	 J.	 Zaynalov,	 T.	 Malikov,	 N.	 Xaydarov,	
Q.	Yah	yoyev,	Sh.	Toshmatov,	E.	Gadoyev,	A.	Jurayevlar	tomonidan	tadqiqotlar	olib	borilgan.	A.	V.	Andjayev,	
V.	V.	Rudenkolar	tadqiqotlarida	soliq	ma’muriyatchiligi	nazariyasiga	subyektiv	munosabat	bildirganligini	ko‘rish	
mumkin.	Shu	sababli	soliq	ma’muriyatchiligi	nazariyasiga	bugungi	kun	nuqtayi	nazaridan	ham	yondashuv	va	
tahlil	 zarur	 hisoblanadi.	 Chunki	 soliq	ma’muriyatchiligi	 davlat	 fiskal	 siyosati	 ijrosini	 ta’minlovchi	 asosiy	me	-
xanizm hisoblanadi. 

T A D Q I Q O T  M E T O D O L O G I YA S I
Mavzuga	doir	tadqiqotlarni	olib	borish	va	natijalarni	asoslash	maqsadida	mantiqiy	fikrlash,	analiz,	sintez,	

taqqoslash va guruhlash kabi usullardan foydalanildi.

T A H L I L  V A  N A T I J A L A R
Soliq	 ma’muriyatchiligi	 davlat	 byudjeti	 mablag‘larini	 shakllantirishdan	 tashqari,	 mamlakat	 iqtisodiyotini	

rivoj	lantirish	omili	ham	hisoblanadi.	Shu	bois	ushbu	mavzu	kishilik	jamiyati	rivojlanishi	barcha	formatsiyalarida	
dolzarb mavzu bo‘lgan.

Davlat	hukmronligi,	insonning	faollashuvchi	prinsipi	va	bozorning	o‘z-o‘zini	tartibga	solishi	qonunlari	taraf-
dori	bo‘lgan	A.	Smitning	 [3]	 fikricha,	soliq	ma’muriyatchiligida	 “tinchlik,	me’yordagi	soliqlar	va	boshqaruvdagi	
sabr-toqat asosiy omillar bo‘lib, qolgan hamma narsalarni tabiiy jarayonning o‘zi bajaradi”, degan g‘oyani ilgari 
suradi. 

J.	Keyns	 [4]	o‘z	 tadqiqotlari	natijasi	bo‘yicha	A.	Smitga	qarshi	fikrni	bildiradi	va	 “bozor	 iqtisodiyoti	davlat	
yordamisiz iqtisodiy tanazzulni (ishlab chiqarish tanazzuli, ishsizlik va shu kabilar) bartaraf etishga qodir emas”, 
deb	hisoblaydi.	Soliq	siyosati	davlat	iqtisodiy	siyosatining	ajralmas	qismi	hisoblanadi.	Shuning	uchun	ham	iqti-
sodiyoti normal rivojlanayotgan barcha mamlakatlarda iqtisodiy munosabatlarni tartibga solishda soliqlardan 
foydalanishga katta e’tibor berilmoqda. 

J.	Keyns	jamiyat	taraqqiyotiga	ta’sir	etuvchi	omillarni	quyidagi	uch	guruhga	bo‘lishni	taklif	etadi:
Birinchi guruhni boshlang‘ich omillar hisoblanib, uning tarkibiga, ish kuchining erishilgan malaka darajasi 

va miqdori, mavjud uskunalar soni va sifati, ishlab chiqarish texnologiyasi, raqobat darajasi, iste’molchining 
didi va odatlari, turli darajadagi mehnatning og‘irligi, nazorat va ishlab chiqarishni tashkil etishning ahamiyati, 
shuningdek,	 jamiyatning	 ijobiy	 tuzilishi	 kabi	 omillarni	 kiritadi.	Ana	 shu	omillar	 ta’siridan	 J.	Keyns	nazariyasi	
abstraktlashadi, u e’tiborni ikkita boshqa guruhga qaratadi. 

Ikkinchi guruh mustaqil o‘zgaruvchan xarakterga ega bo‘lgan iste’molga moyillik, kapitalning eng ko‘p 
samaradorligi va foiz normasi omillari hisoblanadi.

Uchinchi guruhga esa bandlik va milliy daromad hajmi omillar kiritilgan. 
J.	 Keyns	 davlatning	 aralashuvi	 vazifasini	mustaqil	 o‘zgaruvchan	 omillarga,	 ular	 vositasida	 esa	 bandlik	

va milliy daromadga ta’sir ko‘rsatishdan iborat, deb hisoblaydi. Bunda hal qiluvchi shart sifatida pul kredit va 
byudjet siyosati vositasida investitsiyalarni rag‘batlantirish e’tirof etadi va “Iqtisodiy jarayon qatnashchilarining 
jamg‘arishga bo‘lgan qiziqishiga mo‘ljallanayotgan daromad ta’sir qilishi sababli, ko‘rsatib o‘tilgan omillar faqat 
foiz	 normasiga	 emas,	 balki	 hukumatning	 soliq	 siyosatiga	 ham	 bog‘liq	 bo‘ladi.	Ayniqsa,	 “ishlab	 topilgan”	 va	
“ishlab topilmagan” fondlarga soliq solish stavkalarida keskin farqlar mavjud bo‘lgan hollardagi daromad solig‘i, 
kapital keltiradigan foydaga solinadigan soliq, meros solig‘i va boshqa soliqlar foiz normasiga nisbatan muhim 
rol o‘ynaydi. Buning ustiga soliq amaliyotidagi ro‘y berishi mumkii bo‘lgan o‘zgarishlar ko‘lami foiz normasi-
dagi	o‘zgarishlarga	nisbatan	ko‘proq	bo‘lishi	mumkin.	Agar	soliq	siyosatidan	ataylab	daromadlarning	adolatli	
taqsimlanishiga erishishga yordam beradigan omil sifatida foydalaniladigan bo‘lsa, u holda bu siyosat albatta 
iste’molga moyillikni ko‘paytirishga yanada kuchliroq ta’sir ko‘rsatadi” [5]. 

Neokeynsianlik	yo‘nalishining	namoyandalari	bo‘lgan	P.	Samuelson	(AQSh),	A.	Xansen,	R.	Xarrod	(Buyuk	
Britaniya),	F.	Noyrman	(Germaniya)	va	boshqalar	soliq	solish	tizimini	o‘zgartira	borib,	soliq	siyosatini	iqtisodi-
yotning siklik rivojlanishiga moslashtirishni taklif etdilar. Ular bu o‘rinda daromad solig‘iga alohida ahamiyat 
berdilar. Bu soliq iqtisodiyotning rivojlanishi sharoitida ortib boruvchi daromadlarning bir qismini olib qolib, aholi 
daromadlarining	kamayishini	cheklaydi,	degan	fikrni	bildirishgan	[6]. 

J.	Keynsning	izdoshlari	fikricha,	soliqning	avtomat	stabilizator	sifatida	amal	qilishi	davlatning	soliq	tadbirlari	
bilan, masalan, soliqlar miqdorini o‘zgartirish, imtiyozlarni kengaytirish yoki qisqartirish bilan to‘ldirilishi lozim 
deb	izohlaydilar.	Soliqlarning	faoliyat	ko‘rsatish	sohasi	–	iqtisodiyot,	ya’ni	bazisli	munosabatlar	sohasidir.	Biron	
soliq tizimini tashkil etish uning tuzilishi ustqurma harakatining natijasidir, shuning uchun ham amaldagi soliq 
tizimining optimalligi uni tashkil etadigan va boshqaradigan davlat tuzilmalariga bog‘liqdir, deb qaraydilar.

Davlatning	muhim	funksiyalarini	soliq	funksiyalari	orqali	qarab	chiqish	mumkin,	chunki	bu	dialektik	jihatdan	
o‘zaro	bog‘langan	ikki	elementdir	yoki	ayni	bitta	medalning	ikki	tomonidir.	Soliq	davlatning	o‘z	maqsadlari	va	
vazifalarini	bajarish	uchun	foydalanadigan	moliyaviy	manba	hisoblanadi.	Demak,	soliqning	mohiyat	va	vazi-
falari	davlat	 faoliyati	bilan	bog‘liqdir.	K.	Makkonnell,	S.	Bryular	fikricha	 [7],	soliqlarga	fiskal	siyosat	bo‘lib,	 iqti-
sodiyotni barqarorlashtirish uchun hal etiladigan vazifalaridan kelib chiqib, ham rag‘batlantiruvchi siyosat, ham 
to‘sqinlik	qiluvchi	siyosat	sifatida	qarash	mumkin,	deb	hisoblaydi.	Fiskal	siyosatning	asosiy	maqsadi	–	ishsizlik	
va	inflyatsiyani	tugatishdan	iboratdir.	Inqirozlar	davrida	kun	tartibida	iqtisodiyotni	rag‘batlantiruvchi	fiskal	siyo-
sati	to‘g‘risidagi	masala	paydo	bo‘ladi.	Bu	darda	davlat	harajatlarining	ko‘payishi,	soliqlarning	pasayishi,	inflyat-
siya	o‘sishi	kabi	holatlar	sodir	kuzatiladi.	Fiskal	siyosat,	basharti	iqtisodiyot	oldida	inflyatsiya	ustidan	nazorat	
qilish muammosi turadigan bo‘lsa, hukumat byudjetining ijobiy qoldig‘iga tayanishi lozim. 

F. Menkov [8]	 “Moliya	 fanining	 asosiy	 negizlari”	 (1924-yil)	 nomli	monografiyasida	 soliqqa	 tortishda	 4	 ta	
tamoyillarga tayanish zarur, deb e’tirof etadi. Muallif soliqlarni istisnosiz hamma to‘lashi va soliq imtiyozlarisiz 
to‘lash zarur hamda soliqning og‘irligi ayrim kishilar o‘rtasida bir tekisda yoki teng holatda taqsimlanishi kerak, 
deb hisoblaydi. 

Fransuz	iqtisodchisi	J.	Boden	[9] fuqarolar noroziligi oldini olish maqsadida o‘z asarlarida davlat daromad-
larini davlat mulkini ishlatish va boj yig‘imlari hisobidan shakllantirish, aholidan soliq yig‘ish zaruriyatga qarab 
joriy	etilishi	zarur,	degan	fikrni	ilgari	surgan.

J.	Bodendan	farqli	ravishda	ingliz	faylasuf-iqtisodchisi	T.	Xobbes	[10] davlat o‘z daromadlarini shakllantirish 
uchun fuqarolarga soliq solish huquqiga ega, lekin soliqlarni belgilashda me’yor va barcha qatlamga to‘g‘ri taq-
simlashga e’tibor qaratish zarur, degan g‘oyani taklif qilgan.

XVII	asrda	Yevropa	davlatlarining	soliqlarga	bo‘lgan	ehtiyoji	moliyaviy	tadqiqotlar	va	qarashlarni	kuchay-
tirdi.	Natijada	moliya	 fanini	 rivojlandi	va	davlat	moliyasini	shakllantirish	bo‘yicha	yangi	g‘oyalar	paydo	bo‘ldi.	
Shunday	muhim	g‘oyalardan	biri	 ingliz	 faylasufi	 va	 iqtisodchisi	T.	Xobbes	1642-yilda	 soliqchilarning	mutlaq	
huquqi haqida g‘oyani ilgari surdi, biroq ayni paytda T. Xobbes soliqlarni belgilashda muvozanat va bir xillikni 
saqlash zarur, degan xulosa qiladi.

XVII	asrning	oxiriga	kelib,	Buyuk	Fransiya	inqilobining	ta’siri	ostida	siyosiy,	ijtimoiy	va	iqtisodiy	hayotdagi	
o‘zgarishlar	bilan	bog‘liq	 ravishda	Volter,	J.	J.	Russo,	F.	Kene,	O.	Mirabo	 tomonidan	moliya,	 falsafa,	huquq	
va davlat sohasida yangi nazariyalar ilgari surildi. Ushbu olimlar tomonidan moliya fani yo‘nalishida davlat-
ning soliqlarga bo‘lgan huquqini asoslaydigan ilmiy nazariyalarni va har bir davlatning davlat xarajatlarini moli-
yalashtirishni shakllantirishda ishtirok etish hajmi, ya’ni soliqqa tortishda tenglik masalasi asoslarini yaratildi. 
Misol	 uchun,	 Volter	 [11] “soliqni to‘lash, mol-mulkining bir qismini uning qolgan qismini saqlab qolish uchun 
berish”,	degan	fikrga	keladi.

Ushbu davrda keng tarqalgan foyda, moddalar almashuvi va atom nazariyalari davlatning xususiy huquq 
nuqtayi	nazaridan	kelib	chiqadi.	Mazkur	davrning	klassiklari	bo‘lmish	M.	Voban	[12]	va	Sh.	Monteske	[13] “soliqlar 
har bir fuqaro tomonidan shaxsiy va mulkiy daxlsizligini himoya qilish uchun davlatga to‘lanadigan to‘lov”, deb 
hisoblaydi.

Soliqlarning	siyosiy	mohiyati	 to‘g‘risidagi	XVIII	asrdagi	g‘oyalar	yetakchisi	shotlandiya	 iqtisodchisi	Adam	
Smit	soliqlarni	belgilashda	yagonalik,	ishonchlilik,	to‘lovning	qulayligi	va	arzonligi	tamoyillariga	amal	qilish	zarur,	
degan	fikrni	bildiradi.	

XIX	asrda	sotsializm	g‘oyalari	moliya	fanining	rivojlanishiga	katta	ta’sir	ko‘rsatadi	(K.	Marks,	F.	Lassalle).	
Bu ta’sir soliq nazariyasidagi ijtimoiy-siyosiy tendensiyalarning rivojlanishida aks etadi. K. Marks [14] soliqlarning 
davlatning	 o‘z	 vazifalarini	 bajarishda	 alohida	 ahamiyatga	 ega	 ekanligini	 ta’kidlaydi	 va	 “Soliq	 –	 hukumatni	
oziqlantiruvchi	ona	ko‘kragi.	Soliq	–	mulk,	oila,	tartib	va	din	yonidagi	beshinchi	xudo,	degan	fikrni	ilgari	surgan”.

Rossiyalik	olimlar	I.	T.	Pososhkov,	M.	M.	Speranskiy,	N.	I.	Turgenev,	M.	F.	Orlova,	E.	G.	Osokina	va	bosh-
qalar [15]	XIX	asrda	davlat	moliyasi	va	uning	o‘ziga	xos	xususiyatlarini	o‘rgangan.	Ayniqsa,	taniqli	iqtisodchi	va	
advokat	A.	A.	Isayevning	[16]	“Soliq	siyosati	va	soliq	siyosati	masalalari”	mavzusidagi	soliqqa	oid	nazariya	va	
siyosat	sohasida	fundamental	tadqiqotlari	muhim	ahamiyatga	ega	hisoblanadi.	A.	A.	Isayev	tadqiqotlari	nati-
jasida	“Soliq	siyosatining	adolat	doktorinasi	quyidagi	ikki	savolga	javob	berishi	zarurligini	qayd	etadi:

● kim soliq to‘lashi kerak?

●	 soliqlarni	taqsimlashda	muvofiqlikni	qanday	ta’minlash	kerak?

Shu	bilan	tadqiqotchi	“Davlatning	eng	katta	vazifasi	aholi	 farovonligini	ta’minlash	g‘oyasini	to‘liq	amalga	
oshiriladigan	 bunday	 tartibni	 yaratishdir.	 Davlat	 ushbu	 vazifani	 hal	 etishga	 yaqinroq	 bo‘lsa,	 u	 barcha	 fuqa-
rolarning	 farovonligini	 oshirishga,	umumiy	ma’naviy	 va	axloqiy	 taraqqiyotga	yordam	beradi.	Shuning	uchun	
davlat o‘zining asosiy g‘oyasiga zid bo‘lgan soliqqa tortishdan voz kechishi zarur”, deb xulosa qiladi.

Qayd etish zarurki, soliq ma’muriyatchiligini iqtisodiy, huquqiy va siyosiy tahlilning istiqboli bu sohada ilmiy 
tadqiqotlarni amalga oshirish uchun yangi imkoniyatlar yaratadi. Har qanday soliq tizimi va soliq nizolarini neg-
izida:	

● ijtimoiy ehtiyojlar uchun soliq to‘lovchilarning daromadlarining bir qismini davlatga ajratish;

● siyosiy jihatdan, davlat qonunchilik ijrosini ta’minlashda kuch ishlatishga oid munosabatlar mujassam-
ligi yotadi.

Ilmiy adabiyotlarda soliq munosabatlarini tartibga solish mexanizmlari shakllanish va rivojlanish davrlari 
uch	bosqichga	bo‘linadi:	

● birinchi bosqich qadimgi dunyo va o‘rta asr davri bo‘lib, ushbu davr o‘zining rivojlanmaganligi va taso-
difiy	soliqlar	joriy	etilishi	bilan	xarakterlanadi;

●	 ikkinchi	bosqich	XVI–XVIII	asrlar	uchun	xos	bo‘lib,	ushbu	davrda	yangi	soliqlar	turi	ko‘payish	xususi-
yatga egaligi kuzatiladi;

● uchinchi bosqich XIX asrdan boshlanib, uning o‘ziga xos xususiyati soliqlar turini kamayishi va soliq 
ma’muriyatchiligining takomillashib borishi bilan xarakterlanadi [17]. 

X U L O S A  V A  T A K L I F L A R
Tahillar soliq munosabatlarini shakllanish jarayonlari ikki bosqichdan iborat bo‘lishini ko‘rsatmoqda.
Birinchi bosqich soliq tizimini shakllantirishni o‘z ichiga oladi va bunda davlat qonunchilik darajasida ma’lum 

bir soliq tizimini o‘rnatadi. 
Ikkinchi bosqichda esa soliq munosabatlari subyektlarining soliqqa oid munosabatlarini tartibga solish 

tizimini yaratish maqsadida soliq ma’muriyatchiligi mexanizmlari shakllantiriladi.
Tadqiqotlar natijalariga asoslanib soliq munosabatlarini huquqiy jihatdan tartibga solish mexanizmlarini 

yaratish va uni takomillashtirib borish soliq qonunchiligida muhim ahamiyatga ega bo‘lishi bilan birga, jamiyat-
dagi iqtisodiy-ijtimoiy va siyosiy barqarorlikni ta’minlash uchun xizmat qiladi, deb xulosa qilish mumkin. 

Davlat	soliq	siyosati	va	tizimining	oqilona	shakllanishi	mamlakatda	tadbirkorlikni	rivojlantirish	hamda	xorijiy	
investitsiyalarni	jalb	qilish	uchun	qulay	shart-sharoitlarni	yaratishni	ta’minlaydi.	Soliq	munosabatlarini	tartibga	
solish tizimi va soliq to‘lovchilarning huquqiy madaniyatini oshirishda muayyan muammolarning mavjudligi 
mamlakatning ijtimoiy-iqtisodiy rivojlanishi dasturlarini moliyalashtirishning barqaror manbalarini ta’minlashga 
salbiy ta’sir ko‘rsatadi.

Shu	sababli	mamlakatimizda	soliq	siyosatini	optimallashtirishning	asosiy	yo‘nalishlari:	

● soliqqa oid huquqiy munosabatlar va ular rivojlanish tendensiyalari istiqbolli yo‘nalishlarini ishlab 
chiqish;

● soliq solishning dolzarb muammolarini tadqiq etish va byudjetga soliq tushumlarini prognozlashtirish 
faoliyatini takomillashtirish;

● soliq nizolarini sudgacha hal etish imkoniyatlaridan samarali foydalanish tizimini yaratish;

● soliq to‘lovchilar huquqiy madaniyatini oshirish evaziga ularni soliqlarni to‘lash majburiyati va burchlarini 
ixtiyoriy bajarishini ta’minlash ishlarini takomillashtirishga qaratilishi zarur.

